
ЗАХИДАЛ 139

	 

	ИРЛАНД, АНГЛИ ХОЁРЫН ДОЛООН ЗУУН ЖИЛИЙН ДАЙН

	 

	1933 оны гуравдугаар сарын 4

	 

	Атлантын далайг буцаж гатлан Хуучин Ертөнц рүүгээ ирье. Тэнгис ба тэнгэрээр аялан жуулчлагчдын анх эхэлж хардаг газар нь Ирланд юм. Тийм учраас бид анхныхаа зогсоолыг энд хийе. Эргэн тойрон Атлантын далайгаар хүрээлэгдсэн энэхүү гоё сайхан ногоон арал Европын хамгийн баруун биед оршино. Бяцхан тэр арал дэлхийн түүхийн гал урсгалын гадна өнгөрч байв. Бяцхан боловч тэр арлынхан хийморь цогтой, олон зуун жилийн турш ялагдашгүй баатарлаг зоригоор үндэснийхээ эрх чөлөөний төлөө амь бие хайргүй тэмцэж ирсэн түүхтэй билээ. Ирланд хүчирхэг хөршийнхөө эсрэг хийсэн тэр тэмцэлд тэсвэр хатуужлын гайхамшгийг илтгэн чаджээ. Уг мөргөлдөөн долоон зуун тавь гаруй жилийн өмнө эхэлж, одоо хүртэл нэг тийш болоогүй хэвээр байгаа юм. Британийн империализм Энэтхэг, Хятад бусад оронд хэрхэн ажиллаж байсныг бид үзсэн. Харин Ирландууд бүр анхнаасаа эхлээд л түүнтэй тэмцэлдэн хамаг хүнд хүчрийг амсаж иржээ. Ирландууд Англид хэзээ ч сайн дураар захирагдалгүй үе дамжин Английн эсрэг босон тэмцэж иржээ. Ирландын хамаг зоригт үрс нь эрх чөлөөний төлөө тэмцэлд амь эрсдэх буюу английн эрх баригчдад цаазлуулж байлаа. Олон Ирландууд тийнхүү хайрлагч эх орноо орхин гадагш одож, бусад оронд дүрвэн очиж байв. Эх орныг нь ноёрхон, дарлан мөлждөг оронтой хүчээ үзэлцэхийн тулд олон Ирланд хүн Английн эсрэг тулалдсан гадаадын армийн эгнээнд оролцон явж байжээ. Ирландаас зугтан гарагсад алс холын олон оронд очиж суурьшиж, тэгэхдээ хаана ч очлоо гэсэн бяцхан Ирланд нутгаа сэтгэл зүрхэндээ тээж явдаг ажээ.

	Зовлонт хүмүүс, дарлагдан мөлжигдөж, тэмцэн байгаа ард түмэн ер нь одоо байгаа байдалдаа ээнэгшил дассан хэн боловч сайн сайхны горьдлого нь алдарч ихэвчлэн өнгөрснөө нэхэн санаж, түүгээр сэтгэл юүгээн зогоохыг оролддог заншилтай ажаам. Тэд өнгөрснийг дөвийлгөн магтаж, түүний их сүрд сэтгэлээ тайтгаруулна. Хэрэв одоо үе нь бүдэг бүрхэг гунигтай байвал өнгөрсөн цагаас хоргодох орон хайж, түүнээс сэтгэлийн баяр ба онгод олохыг эрэлхийлдэг. Хуучны гомдол хорсол нь намжиж өгөхгүй ямагт эмзэглэн шаналсаар байдаг ажгуу. Ингэж өнгөрсөн рүүгээ үргэлж харах нь эрүүл үндэстний шинж биш юм. Эрүүл саруулаар сэтгэгч хүн, эрүүл саруул орон бол одоо цагтаа үйлдэн шамдаж, ирээдүй өөдөө хараа сунгадаг байна. Гэвч эрх чөлөөгүй хүн буюу үндэстэн эрүүл саруул байж огт чадахгүй, тийм ч учраас тэд арга буюу гэдрэг харж, зарим хэсэгтээ өнгөрсөн үедээ амьдарч байдаг байна.

	Ирланд орон өнгөрсөн үеийнхээрээ амьдарсан хэвээр улс орон эрх чөлөөтэй байсан эрт үеэ аюулхай цээжиндээ хадгалан, эх орныхоо эрх чөлөөний төлөө тулалдсан, урьд бас доромжлогдсон зэрэг хамаг явдлыг нэхэн дурссаар байна. Нэг мянга дөрвөн зуун жилийн өмнө Ирланд орон Өрнөд Европын шинжлэх ухааны төв болж алс холын орны оюутан нар ирж суралцаж байсан зургаа дахь зууны үе рүү хараагаа чиглүүлнэ. Ромын эзэнт гүрэн унаж вандалууд ба хүннү нар түүний соёл иргэншлийг гишгэлэн сүйтгэжээ. Тэр үед Ирланд орон Европ шинээр сэргэн мандах хүртэл соёлын гэрэл гэгээ цацарсан газрын нэг байсан нь мэдээж билээ. Христос шашин Ирландад их эрт дэлгэрчээ. Ирландыг ивээн тэтгэгч ариун Патрик христосыг Ирландад авчирсан гэж үздэг байна. Христос шашин чухамхүү Ирландаас дамжин Умард Англид нэвтэрчээ. Ирландад Энэтхэгийн эртний ашрам ба буддагийн сүм хийдийн адил христосын сүм хийд байгуулагдаж байжээ. Тэд хичээл номоо гадаа ил хийдэг боловсролын төв болж байв. Тэдгээр сүм хийдийн шашны Төлөөлөгчид шинэ христос шашнаа номлон дэлгэрүүлэх зорилгоор Умард ба Өмнөд Европ руу очиж байжээ. Ирландын сүмийн зарим хувраг зураг чимэглэл бүхий гоё сайхан гар бичмэл эх үлдээжээ. Жишээ нь, барагцаалбал мянга хоёр зуун жилийн өмнө бичсэн «Клесийн судрын> нэгэн гар бичмэл эх одоо Дублинд хадгалагдан байдаг.

	Зургаа дахь зуунаас эх авсан тэрхүү хоёр˗гурван зуун жилийн үеийг олон ирландууд Гэлийн соёл цэцэглэн мандаж байсан нэг ёсны «алтан үе>>хэмээн үздэг ажээ. Цаг мөчлөг улиран алсалсан болохоор тэр үе сэтгэлийг илбэдэж, жинхэнэ байснаас нь ч дээгүүр тавих болсон биз ээ. Тэр үед Ирланд орон олон аймагт хуваагдаж хоорондоо байнга л байлдан тулалддаг байв. Энэтхэгийн нэгэн адил Ирландууд өөр хоорондынхоо зөрчил маргаанаас болж ядарч сульджээ. Дараа нь дани, скандинавууд орж иржээ. Тэд Англи, Францад болсон шиг довтлон ирж, улс орны нь цөлбөн хоосолж, ихээхэн хэмжээний нутаг дэвсгэрийг нь булаан эзэлж байжээ. Арван нэгдүгээр зууны эхээр Ирландын хаан Бриан Бороиме даничуудад цохилт өгч Ирландыг түр зуур нэгтгэн нэрд гарсан боловч түүний нас барсны дараа улс орон нь дахин салж сарнижээ.

	Арван нэгдүгээр зууны үед илдээр засагч Вильгельмээр толгойлуулсан норманууд Английг байлдан дагуулж байсныг чи санаж байх ёстой. Түүнээс зуун жил өнгөрсний дараа англи˗норманууд Ирланд руу цөмрөн оржээ. Тэгээд улс орных нь нутгаас байлдан эзэлсэн хэсгийг “Пейл” буюу «хашмал» хэмээн нэрлэх болжээ. Бодвол «Хашмалын цаана» гэсэн үг эндээс гарсан байж магад бөгөөд тэр нь нийгмийн эрх дарх бүхий бүлгээс тусдаа гэсэн утгатай үг юм. 1169 онд хийсэн англи норманы тэр довтолгоо гэлийн соёл иргэншлийг хайр найргүй сүйтгэж, тэр үеэс хойш ирланд аймгуудын эсрэг бараг тасралтгүй дайн дажин хийх болжээ. Зуу гаруй жил үргэлжилсэн тэр дайн хамгийн балмад харгис дайн байлаа. Англичууд (тэр үед англи норман гэж хэлж ч болох байсан) ирландуудыг ямар нэгэн хагас зэрлэг аймаг мэтээр ойлгож ямагт нүд үзүүрлэдэг байжээ. Тэд хоорондоо арьс өнгөний хувьд ялгаатай, англичууд англи˗сак арьстанд, ирландууд кельт арьстанд тооцогдож байв. Хожим нь бас шашны талаар ялгаатай болж, англи ба шотландууд протестант шашин шүтэж, ирландууд католик шашинд үнэнч байсан ажээ. Тийм учраас англи˗ирландын дайн нь арьс өнгө, шашны шинжтэй харгис ширүүн мөргөлдөөн байлаа. Англичууд хоёр арьстныг хутгалдуулахыг зориуд боогдуулж байжээ. Тэр ч байтугай англи ба ирландуудыг хоорондоо гэр бүл болохыг хориглосон тусгай хууль ч гаргаж байжээ.

	Ирландад бослого дараа дараалан гарч, тухай бүр харгис хэрцгийгээр нударганд дарагддаг байжээ. Ирландууд харь нутгийн эрх дархтан, дарлан мөлжигчдийг үнэхээр үзэн ядах тул тохиромжтой нөхцөл бүрдэх бүрийд, тийм нөхцөл бүрдээгүй байсан ч ямагт босон тэмцэж байжээ. «Англид бэрхшээл учирна гэдэг бол Ирландад боломж гарлаа гэсэн үг» гэсэн хуучны зүйр үг ч бий бөгөөд Ирланд ч ямагт Франц, Испани мэтийн Английн дайсны талд орчихсон байдаг байв. Тэр нь англичуудын зэвүүцлийг төрүүлж, ууц руу минь хутга шааж байгаа явдал хэмээн үзэж хамгийн хэрцгий балмад хэрэг өдөөн тэднээс хариу өшөөгөө авдаг байлаа.

	Хатан хаан Елизаветын үед (арван зургаадугаар зууны үед) Ирландын уугуул нутгийнхны бослого хөдөлгөөнд няцаалт өгөхийн тулд тэнд английн лендордуудыг аваачиж суулгахаар шийдэж тэд Ирландуудыг номхотгон захирч байх үүрэг хүлээжээ. Тэр зорилгоор газрыг нь хурааж авч, ирландын хуучин газрын өмчтөн харь газрын эздэд байраа тавьж өгөх ёстой болжээ. Тийнхүү хэрэг дээрээ Ирланд орон гадаадын лендлордуудын мэдэлд орших тариачдын үндэстэн болон хувирчээ. Тэдгээр лендлордууд дараачийн зуун жилд ч Ирландын ард түмний хувьд харь нутгийнхан хэвээр байжээ.

	Хатан хаан Елизаветыг залгамжлагч Английн хаан Яков I Ирландуудыг сэтгэл санаагаар унагах үүднээс бас нэг алхам хийжээ. Тэр бээр Ирландад  английн колонийн байнгын суурин байгуулахаар шийдэж Ирландын умард Ольстер мужийн зургаан гүнлэгийн бараг бүх газрыг хураан авчээ. Тэр газрыг Англи, Шотландаас ирсэн бүлэг балмад этгээдэд бэлэг болгон өгчээ. Ирсэн англи, шотланд олон хүн газар авч тэнд газар тариалан эрхлэн сууцгаажээ. Хаан шинээр «Ольестерт суурин» байгуулах тусгай нийгэмлэг байгуулаад байсан Лондон хотод хүртэл хандан колоничлох ажилд туслахыг хүсэж байжээ. Чухам тийм шалтгааны улмаас умардын Дерри хотыг Лондондерри хэмээн нэрлэх болжээ.

	Тийнхүү Ольстер нь Ирландад орших Английн нэгэн бяцхан түшиц газар болон хувирч, түүнд Ирландууд асар их дургүйцэх болсныг гайхах зүйл үгүй. Шинээр бий болсон ольстерийнхан Ирландуудыг үзэн ядаж, нүд үзүүрлэх болжээ. Англи улс мөн ч хачин маягийн империалист зальжин арга хэрэглэн дийг дайсагнасан хоёр талцал болгон хуваасан байгаа биз! Ольстерийн асуудал тийнхүү гурван зуу гаруй жилийн турш шийдвэрлэгдээгүй хэвээр байгаа юм.

	Ольстерт тийм колони бий болсны дараахан Карл I ба парламентын хооронд иргэний дайн эхэлсэн билээ. Пуританууд ба протестантууд парламентын талд байсан учир Ирландын католикууд хааны талд орж» Ольстер парламентыг дэмжиж байжээ. Пуританууд католикуудад цохилт өгч магад хэмээн сүрхий айсан учир Ирландууд 1641 онд том бослого гаргажээ. Тэр бослого гарсан явдал, түүнийг дарсан байдал урьд урьдынхаас улам ч харгис ширүүн байжээ. Ирландын католик шашинтан протестант шашинтныг маш хэрцгийлэн алан хяджээ. Кромвель ч хариу өшөөгөө бас чангахан авчээ. Олон газарт Ирландуудыг, ялангуяа католикийн лам нарыг зодож занчиж, Ирландад Кромвелийн үйлдсэн явдлыг одоо хүртэл зүрх шимшрэн ярьдаг байна.

	Аллага таллага, хэрцгийлэл болж байсан ч гэсэн нэгэн үе өнгөрсний дараа дахин бослого, иргэний дайн дүрэлзэн гарчээ. Тэр дайнд Лондондерри ба Лимерикийг бүслэн хаасан хоёр явдал онцгой юм. 1688 онд ирландын католикууд Ольстерийн протестантын Лондондеррийг бүслэн хаасан байв. Хотыг хамгаалагчид хүнс хоолоо дуусаж, өлсгөлөнд орсон ч хотоо баатарлагаар хамгаалж байжээ. Тэгээд дараа нь Английн хөлөг онгоцнууд хүрэлцэн ирж хүнс тэжээл болон цэргийн хүч ирүүлж, дөрвөн сар зовоосон бүслэлтээс гаргажээ. Харин 1690 онд Лимерикт бүх юм урвуугаар эргэж, тэнд Ирландын католикуудыг англичууд бүслэн хаажээ. Тэр бүслэлтийн үеэр өөрөөсөө олон дахин давуу хүчний эсрэг Лимерикийг баатарлагаар хамгаалж байсан Патрик Сарсфилдийн нэр тодорчээ. Ирландын эмэгтэйчүүд хүртэл бүслэгдэгчдийн эгнээнд тулалдаж байжээ. Сарсфилд хийгээд түүний баатарлаг отрядын тухай гэлийн дуунуудыг Ирландын хөдөө нутгийнхан одоо хүртэл дуулан байдаг ажгуу. Тэг тэгсээр Сарсфилд буун өгч, Лимерикийг арга буюу найр тавихад хүрчээ. Тэгэхдээ англичуудтай нэр төртэйгөөр гэрээ байгуулсны дараа бууж өгчээ. Тэрхүү Лимерикийн гэрээний нэгэн зүйлд Ирландын католикуудад иргэний болон шашны талаар бүрэн эрх чөлөө олгохоор заасан байлаа.

	Гэвч Лимерикийн гэрээг англичууд буюу бүр тодруулж хэлбэл Ирландад байдаг английн помещикууд зөрчжээ. Дублин дэх парламентыг эрхшээлдээ авсан байсан тэрхүү протестантынхны гэр бүл Лимерикийн гэрээгээр амласнаасаа няцаж католикуудад иргэний болон шашны талаар эрх чөлөө олгохоос татгалзжээ. Эрх чөлөө олгохын оронд харин тэд санаатайгаар Ирландын ноос худалдаалах ажиллагааг устгахад чиглэсэн тусгай залхаан цээрлүүлэх хууль гаргажээ. Тэд өөрсдийн түрээслэгчдийг хайр найргүй нухчин дарж, өөр нутагт нүүлгэж байжээ. Харь нутгийн тэдгээр цөөн тооны протестант шашинт лендлордуудын тэр үйл ажиллагаа нь газар түрээслэн суугч католик шашинт хүн амын асар олонхын эсрэг чиглэж байсныг мартаж үл болно. Тэгэхдээ бүх эрх мэдэл английн лендлордуудын гарт байж, тэд өөрсдийн эдлэн газарт суудаггүй, харин түрээслэгчдээ өөрийн зарц харгис хэрцгий даамал хийгээд рент хураагчдын мэдэлд орхичихдог байжээ.

	Лимерикийн үйл явдал болоод олон жил өнгөрсөн ч гэсэн өгсөн амлалтаасаа няцсанаас болж төрсөн хорсол зэвүүцэл одоо ч намжаагүй, англичууд Ирландад итгэлийг эвдсэн тэр булай явдал Лимерикийн үндэсний үзэлт Ирландуудын сэтгэл зүрхийг одоо хүртэл шаналгаасан хэвээр байгаа юм. Гэрээг зөрчсөн, шашны асуудалд хүлцэнгүй бусаар хандсан, лендлордууд мөрдөж хавчин, харгис хэрцгий авирласнаас болж олон ирланд хүн арга буюу бусад оронд очиж суух болжээ. Ирландын идэрхэн залуучууд гадагш гарч явцгаан Английн эсрэг байлдсан аль ч оронд тус хүргэхээ амлаж байжээ. Тийм учраас Английн эсрэг тулалдаан болсон газар бүхэнд тэдгээр Ирландууд заавал очсон байдаг байлаа.

	«Гулливерийн аяллыг» зохиосон Жонатан Свифт яг тэр үед (1667—1745 онд) амьдарч байлаа. Свифт англичуудыг хэчнээн хилэгнэн эсэргүүцэж байсныг өөрийн нутгийн нэгэн Ирланд хүнд өгч байсан зөвлөгөөнөөс нь ямар боловч мэдэж болох билээ: «Чулуун нүүрснээс бусад английн бүх юмыг галдан шатаа гэж байжээ. Дублин дэх ариун Патрикийн сүмд байдаг түүний шарил дээр бичсэн бичээсийг уншихад бүр ч гунигтай. Тэр бичээсийг Свифт өөрөө бичсэн байж ч болох юм.

	Гучин жил даа ламтан байхдаа 

	Хорсол зэвүүцэлд гүнээ автан 

	Хамаг сэтгэлийн шаналал эдэлсэн

	Джонатан Свифтийн гэгээн цогцос энд хөрснөө нойрсож байна.

	Замын хүн хэн боловч

	Зориг баатарлагаар тулалдан явж

	Эрх чөлөөг цогтон хамгаалагчийг,

	Заавал ч үгүй дуурай та

	1774 онд америкийн тусгаар тогтнолын дайн болж, английн цэрэг Атлантын далайг гатлан явах болсон байна. Байдал өөрчлөгдөж, хэрэг дээрээ Ирландад английн цэрэг байхыг больж, бас Франц улс Англид дайн зарласан тул францууд орж ирэх гэж байна гэсэн яриа дэгджээ. Тийм учраас Ирландын католикууд ч, протестантууд ч хориглон хамгаалалт хийх зорилгоор сайн дурынхныг цуглуулж эхэлжээ. Тийнхүү тэд түр зуур урьд дайсагналцан байснаа мартаж, хоорондоо хамтран ажилласнаар хүч чадлаа мэдрэх болжээ. Бас дахин бослого гарах аюул Англид тулгарсан учир Америкт болсон шиг Ирланд бас тасрахад хүрэх вий хэмээн айж, Ирландыг биеэ даасан парламенттай байхыг зөвшөөрчээ. Тийнхүү онолын хувьд Ирланд Англиас хараат биш болсон боловч мөн л урьдын адил нэг л хааны эрхшээлд хэвээр байлаа. Тэгэхдээ Ирландын парламент нь урьд католикуудыг харгис хэрцгийгээр дарлан байсан зөвхөн ганц протестантууд л оролцдог лендлордуудыг дагалдсан хүмүүсийн явцуу хуралдаан байв. Католикуудын эрх мэдэл маш их хязгаартай хэвээр байлаа. Ганц ялгаа нь гэвэл протестантууд ба католикуудын хоорондын харилцаа л сайжирсан байв. Өөрөө протестант шашинтан байсан Ирландын парламентын толгойлогч Генри Граттан католикуудын эрхийг хязгаарласан явдлыг болиулахыг хичээж байсан боловч нэг их амжилт олж чадаагүй ажээ.

	Тэр үед Францын хувьсгал эхэлсэн нь Ирландад ихээхэн найдвар төрүүлж байжээ. Аажмаар хоорондоо ойртон нийлсээр байсан католикууд ч протестантууд ч тэр хувьсгалд баяр хүргэж байсан нь сонин билээ. Тэднийг хооронд нь нэгтгэн нягтруулж, католикуудыг чөлөөлөхийн тулд «Нэгдсэн Ирландууд» гэдэг нэртэй байгууллага байгуулж байжээ. «Нэгдсэн Ирландуудыг» засгийн газар үл зөвшөөрөн улмаар бут ниргэжээ. Тийм учраас 1798 онд мөн л ээлжит бослого гардгаараа гарчээ. Тэр бослого урьдах зарим бослогын адил Ольстер ба улс орны бусад хэсгийн хоорондын шашны мөргөлдөөн байгаагүй юм. Тэр бол улс орны хоёр хэсэг ямар нэгэн хэмжээгээр хамтран тэмцсэн үндэсний бослого байв. Бослого англичуудад дарагдаж, удирдсан Ирландын баатар Уолф Тоныг урвагч хэмээн цаазаар авчээ.

	Тийм болохоор Ирландын биеэ даасан парламент байгуулахыг зөвшөөрснөөр Ирландын ард түмний байдалд бараг өөрчлөлт ороогүй нь тодорхой болжээ. Тэр үед Английн парламент гэдэг бол “халаасны суудлууд” хийгээд тиймэрхүү бусад тойргуудаас сонгогддог, цөөн тооны газрын өмчтөн анги, цөөн хэдэн баян худалдаачдын хяналтад байдаг хээл хахуульд идэгдсэн явцуу хуралдаан байв. Ирландын парламент ч гэсэн мөн тийм өвчинд автсан байснаар барахгүй католик шашинт тэр орны парламент зөвхөн Цөөн тооны протестантуудаас бүрдэж байжээ. Тэглээ ч гэсэн британийн засгийн газар Ирландын парламентыг тарааж, Ирландыг Англитай нэгтгэхээр шийдсэн байлаа. Уг арга хэмжээг Ирландынхан хүчтэй эсэргүүцсэн боловч дублины парламентын гишүүдэд ихээхэн хээл хахууль өгсөн учир тэд өөрсдийн парламентыг тараахын төлөө саналаа өгчээ. Тийнхүү холбоо байгуулсан баримт бичгийг 1800 онд баталж, тэгснээр түр зуур тогтнон байсан граттаны парламент эцэс болж, харин оронд нь Ирландын хэд хэдэн депутат Лондонд английн парламентад шилжсэн байна.

	Хожим сайн парламент болж болох байлаа ч гэсэн Ирландын тэрхүү хээл хахуульд автсан парламентыг тараасан явдал магад нэг их гарзтай зүйл байсан биш биз. Харин холбоо байгуулсан тэр баримт бичиг гарсан нь үнэхээр нэгэн хортой үр дагавартай байсан бөгөөд тийм байдал бий болно гэж урьдаас бодсон байж ч болох юм. Тэр баримт бичиг гарснаар Умард ба Өмнөд нутгийг, протестантууд ба католикуудыг нэгтгэхийн төлөө хөдөлгөөнийг эцэс болгожээ. Протестант шашинт Ольстер Ирландын бусад хэсгээс хөндийрч, улс орны тэр хоёр хэсэг бие биеэс хүнийрхэн холджээ. Тэр хоёрын хооронд бас нэг ялгаатай зүйл гарчээ. Ольстерт Английн нэгэн адил орчин үеийн аж үйлдвэр хөгжиж эхэлсэн байхад Ирландын бусад бүх нутаг хөдөө аж ахуйтайгаа зууралдаж газрын өмчийн систем оршин тогтож, хүмүүс нь тасралтгүй гадагш дүрвэн гарч байснаас болоод тэнд хөдөө аж ахуй нь ч хөгжиж чадаагүй ажээ. Тийнхүү Умард нутаг нь аж үйлдвэржиж байхад, улс орны Өмнөд ба Дорнод, ялангуяа Өртөд хэсэг аж үйлдвэрийн хувьд хоцрогдсон, ер нь дундад эртний байдал ноёрхон байлаа.

	Холбоо байгуулах баримт бичиг гарсныг эсэргүүцэж бас л бослого гарчээ. Амжилт олж чадаагүй тэр бослогыг нутгийнхаа олон хүний нэгэн адил цаазаар авхуулсан Роберт Эммет гэдэг залуухан гялалзсан эр удирдаж байжээ.

	Ирландын депутатууд английн парламентын доод танхимд хуралддаг байлаа. Гэвч тэдний дотор католикууд байсангүй. Англид ч, Ирландад ч католикуудыг депутат болгохыг хориглосон байжээ. Тэрхүү хязгаарлалтыг 1829 онд болиулсан учир католикууд английн парламентад сонгогддог болжээ. Ирландын нэгэн удирдагч Даниел О Коннел тэрхүү хязгаарлалтыг болиулсан учир түүнийг Чөлөөлөгч хэмээн алдаршуулах болжээ. Яваандаа бас нэг өөрчлөлт болж, сонгуулийн эрхийг өргөтгөсөн учир сонгуульд улам улам олон хүн оролцох болжээ. Ирланд нэгэнт Англитай нэгдсэн болохоор хоёр орны аль аль нь нэг л хууль дагаж мөрдөх болжээ. Жишээ нь 1832 онд батлагдсан шинэтгэлийн тухай хуулийг Английн нэгэн адил Ирландад ч дагаж мөрдөх болсон учир английн доод танхимын ирланд парламентын гишүүдийн байдал ч өөрчлөгджээ. Лендлордуудын төлөөлөгчдийн халаанд католик шашинт тариачид ба Ирландын үндэсний үзлийг хамгаалагчид гарч ирсэн байна.

	Лендлордуудад дарлагдан, дааж давшгүй их рент төлөх гэж зовж зүдрэн ядуу зүдүү байдалд амьдран байсан Ирландын түрээслэгчдийн амь зогоодог гол хүнс нь төмс болжээ. Хэрэг дээрээ тэд ганц төмсөөр л хооллодог, өнөөгийн манай энэтхэгийн тариачдын нэгэн адил ямар ч нөөцгүй, ер нь найдах ямар ч юм гүй болсон байв. Тэд дөнгөж данган амьдарч байсан тул эсэргүүцэл үзүүлэх чадал тэнхэл ч үгүй байв. 1846 онд төмс ургаагүйгээс болж аймшигт өлсгөлөн болжээ. Өлсгөлөн болж байгааг үл харгалзан лендлордууд рент төлсөнгүй гэж түрээслэгчдээ хөөн явуулж байжээ. Олон тооны Ирланд хүн эх орноо орхин явж, Америк болон бусад оронд очсон тул тийнхүү Ирланд орон бараг хүнгүй хоосон болсон байлаа. Асар их хэмжээний тариалангийн талбай боловсруулахаа больж, бэлчээр болон хувирчээ.

	Ирландад урьд хагалж байсан газар хонины бэлчээр болон хувирах тэр үйл явц зуун жил үргэлжилж, одоо ч үргэлжилсээр байгаа ажгуу. Түүний гол шалтгаан нь Англид ноосон нэхмэл үйлдвэрлэх фабрикууд өссөн явдал байв. Машин их хэрэглэх тусам гаргах бүтээгдэхүүн ихсэж, тэр хэмжээгээр ноос шаардагдаж байв. Ирландын лендлордуудын хувьд хүмүүсийг газар тариалан дээр ажиллуулахаас илүү хонины бэлчээртэй байх нь ашигтай байлаа. Бэлчээрт бол хүний хүч хэрэггүй, зөвхөн хонь маллах цөөн хүн байхад болох юм чинь. Тийнхүү хөдөө аж ахуйн ажилчид илүүдэн лендлордуудад хөөгдсөн байна. Тийм учраас тэртэй тэргүй цөөн хүн амтай Ирланд оронд ажилчин байнга «илүүдэж>> хүнгүй болсоор байлаа. Ирланд ерийн нэг Английн аж үйлдвэрийг түүхий эдээр хангагч район болон хувирчээ. Дээр үеэс эхлэн хагалдаг газрыг бэлчээр болгон хувиргаж байсан тэр үйл явц одоо урвуугаар эргэж, анжис илүү чухал болжээ. 1932 онд эхэлсэн Ирланд, Английн гаалийн дайнаас болж ийм болсон нь сонин хэрэг юм.

	Газрын асуудал хийгээд эдлэн газраасаа хөндий байсан лендлордуудын эрхшээлд зовон зүдэрсэн түрээслэгчдийн асуудал Ирландын хувьд арван есдүгээр зууны үеийн хамгийн гол асуудал болж байв. Эцсийн эцэст английн засгийн газар тэдгээр лендлордуудыг бүрмөсөн болиулахаар шийдэж, тэдний газрыг албан журмаар худалдан авч улмаар уг газрыг түрээслэгчдэд нь өгчээ. Тэглээ гээд лендлордууд огтхон ч хохирсонгүй, тэд засгийнхаа газраас газрын өртгийг бүрэн авчээ. Түрээслэгчид газар авсан боловч газрын үнэд дааж давахын аргагүй их үнэ төлөх болжээ. Газрын үнийг шууд нэг мөсөн биш. харин жил бүр бага багаар суутгах замаар төлөхийг тэдэнд зөвшөөрчээ.

	1798 онд гарсан нийт үндэстний бослогоос хойш Ирландад зуу гаруй жилийн турш том бослого гараагүй байв. Ирландын түүхэнд урьд үе үе давтагдан байсан тийм явдал гараагүйгээрээ арван есдүгээр зуун ялгаатай байв. Гэвч тэр бол сэтгэл амарсных биш байв. Харин удаа дараалан бослого гаргаж байсан хийгээд их өлсгөлөнгөөс болж эцэж туйлдсан  байснаас гадна улс орон нь хүнгүй болсонтой холбоотой байлаа. Бас зууны хоёрдугаар хагаст хүмүүс Ирландын депутатууд парламентын дотор ямар нэгэн сайн юм хийх байх гэж найдан парламент руу хараа тавих болсон явдал зохих нөлөө үзүүлжээ. Тэглээ ч гэсэн зарим ирланд хүн үе үе бослого гаргадаг уламжлалаа орхихгүй байхыг хичээн байлаа. Гагцхүү тэгж байж л Ирланд орны сэтгэл оюуныг ариун тунгалаг, хир буртаггүй байлгаж чадна гэж тэд үзэж байлаа. Америкт очсон Ирландын дүрвэгчид тэнд Ирландын тусгаар тогтнолын төлөө тэмцэх нийгэмлэг байгуулсан байв. Феничүүд хэмээн нэрлэгдэж байсан тэдгээр хүмүүс Ирландад хэсэг бусаг бослого гаргасаар байжээ.

	Гэвч олон түмнийг хөдөлгөж чадаагүй учир феничүүд төдхөн дарагджээ.

	Захидал маань маш урт болсон учир ингээд дуусгая. Гэвч Ирландын тухай ярих зүйл бас л бий.

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

